Nafarroako Parlamentuko Mahaiak, 2013ko ekainaren 10ean egindako bilkuran, erabaki hau hartu zuen, besteak beste:

2013ko apirilaren 22an, Nafarroako Parlamentuko Mahaiak agindu zuen argitara zedin Nafarroan etxebizitzarako eskubidea ziurtatzeko neurri urgenteei buruzko Foru Lege proposamena, zeina pasa den maiatzaren 21eko Nafarroako Parlamentuko Aldizkari Ofizialean argitaratu baitzen, eta erabaki zuen aipatu proposamena irakurketa bakarreko prozeduraz izapidetzea.

Ohartuta proposameneko 8. eta 9. artikuluek xedatzen dutela Nafarroako Toki Ogasunei buruzko martxoaren 10eko 2/1995 Foru Legeko 132. artikuluaren eta II. Tituluko VIII. Kapituluaren aldaketa, eta lege hori onesteko gehiengo osoa behar dela, bere 58. artikuluan eta Nafarroako Toki Administrazioari buruzko Foru Legeko 259. artikuluan xedatutakoaren arabera, eta kontuan hartuta Unión del Pueblo Navarro eta Alderdi Popularraren parlamentu-taldeetako bozeramaileek irakurketa bakarreko prozeduraz izapidetzearen aurka azaldu zirela, eta, ondorioz, Erregelamenduko 153. artikuluarekin bat, izapidetze hori bidegabekoa zela, behintzat Toki Ogasunei buruzko Foru Legeko aipatu 8. eta 9. artikuluei dagokienez. 

Kontuan izanik, jada azaldu den bezala,  proposamenaren 8. eta 9. artikuluak onesteko gehiengo osoa behar dela, eta kontuan izanik, halaber, Erregelamenduko 152.3 artikuluan ezarritakoa, arestian aipaturiko proposamenetik banakatu behar da Toki Ogasunei buruzko Foru Legearen aldaketari dagokiona, eta hori prozedura arruntari jarraituz izapidetuko da, Nafarroako Toki Ogasunei buruzko martxoaren 10eko 2/1995 Foru Legeko 132. artikulua eta II. Tituluko VIII. Kapitulua aldatzen dituen Foru Lege proposamenaren gisaz. Nafarroan etxebizitzarako eskubidea ziurtatzeko neurri urgenteei buruzko Foru Lege proposameneko gainontzeko edukia irakurketa bakarreko prozeduraz izapidetuko da, Mahaiak eta Eledunen Batzarrak erabaki bezala.

Horregatik guztiagatik, Gobernuak bere iritzia eman ondoren, Legebiltzarreko Erregelamenduko 148., 152.3 eta 153.1 artikuluekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin Nafarroako Toki Ogasunei buruzko martxoaren 10eko 2/1995 Foru Legeko 132. artikulua eta II. Tituluko VIII. Kapitulua aldatzen dituen Foru Lege proposamena, zeina Nafarroan etxebizitzarako eskubidea ziurtatzeko neurri urgenteei buruzko Foru Lege proposamenetik banakatu baita. (8-13/PRO-00026).

2. Xedatzea, Nafarroako Toki Ogasunei buruzko martxoaren 10eko 2/1995 Foru Legeko 132. artikulua eta II. Tituluko VIII. Kapitulua aldatzen dituen Foru Lege proposamena argitaratu ondoren, Osoko Bilkuraren gai zerrendan sartzen ahalko dela, horrek aintzat har dezan.

3. Nafarroan etxebizitzarako eskubidea ziurtatzeko neurri urgenteei buruzko hasierako Foru Lege proposamenetik, maiatzaren 21eko Nafarroako Parlamentuko Aldizkari Ofizialean argitaratu zenetik, 8. eta 9. artikuluak kentzea.

4. Erabaki hau Nafarroako Parlamentuko Aldizkari Ofizialean argitara dadin agintzea.

Iruñean, 2013ko ekainaren 10ean

Lehendakaria: Alberto Catalán Higueras

Foru Lege proposamena,
Nafarroako Toki Ogasunei buruzko martxoaren 10eko 2/1995 Foru Legeko 132. artikulua eta II. tituluko VIII. kapitulua aldatzen dituena

ZIOEN AZALPENA

Honen bidez, aldatu egiten da etxebizitza hutsen gaineko zerga, lehen etxebizitza desokupatuen gaineko zerga deitua; izan ere, Nafarroan Etxebizitzarako Eskubidea Ziurtatzeko Neurri Urgenteei buruzko Foru Legeari zehaztu egin behar zaio dagokion marko fiskala, eta, hala, ezarri beharra dago Nafarroako udalek nahitaezkoa izanen dutela zerga hau ordainaraztea. 

Zerga hori ezartzeko, aldatu beharra dago Nafarroako Toki Ogasunei buruzko martxoaren 10eko 2/1995 Foru Legeko 132. artikulua eta II. tituluko VIII. kapitulua, eta lege horrek, bere 58. artikuluaren arabera, gehiengo osoa exijitzen du onesteko, eta hori da foru lege honen bidez egiten dena.

1. artikulua. Nafarroako Toki Ogasunei buruzko martxoaren 10eko 2/1995 Foru Legearen 132. artikulua aldatzen da. Honako testua izanen du:

«132. artikulua.

1.  Foru lege honen eta hura garatzen duten xedapenen arabera, udal guztiek honako zerga hauek ordainarazteko:

a) Lurralde kontribuzioa.

b) Jarduera ekonomikoen gaineko zerga edo lizentzia fiskala.

c) Trakzio mekanikoko ibilgailuen gaineko zerga edo zirkulaziokoa.

d) Eraikin, instalazio eta obren gaineko zerga.

e) Hiri izaerako lurren balioaren gehikuntzaren gaineko zerga edo plusbaliokoa.

f) Etxebizitza hutsen gaineko zerga.

2. Orobat, foru lege honen, bera garatzen duten xedapenen eta zerga ordenantzen arabera, udalek luxuzko gastuen gaineko zerga ezarri eta ordainarazi ahalko dute».

2. artikulua. Nafarroako Toki Ogasunei buruzko martxoaren 10eko 2/1995 Foru Legeko II. tituluko VIII. kapitulua aldatzen da. Honelaxe geldituko da:

«VIII. KAPITULUA
Etxebizitza hutsen gaineko zerga

184. artikulua. Zergapeko egintza.

Etxebizitza hutsen gaineko zergak zergapetuko du Nafarroan Etxebizitza Izateko Eskubideari buruzko maiatzaren 10eko 10/2010 Foru Legean araututako Etxebizitza Hutsen Erregistroan agertzen diren udalerriko etxebizitzen titulartasuna.

185. artikulua. Subjektu pasiboak.

Zergaren subjektu pasiboak dira pertsona fisiko eta juridikoak, jaraunspen banatugabeak, ondasun erkidegoak, eta gainerako entitateak, nortasun juridikorik izan ez arren, batasun ekonomikoa edo aparteko ondarea osatzen dutenak, baldin eta:

a) Etxebizitza hutsen gaineko jabetza-eskubidearen titular badira, etxebizitza horien gainean bestelako gozamen-eskubide errealik ez denean.

b) Etxebizitza hutsen gaineko gozamen-eskubide erreal baten titular baldin badira, eskubide hori jabeari ez dagokionean.

186. artikulua. Salbuespenak.

1. Honakoak daude zerga honetatik salbuetsiak:

a) Etxebizitza zein herritan dagoen, beren zereginak handik kanpo bete behar dituzten funtzionario publikoen titulartasunpeko etxebizitzak; hori guztia, aplikatzen zaien legeriarekin bat.

b) Honako hauen titulartasunpeko etxebizitzak: ohiko bizilekua zein herritan daukaten, handik kanpo aldi baterako joan behar izan duten langileak, arrazoi tekniko, antolamenduko zein ekoizpenekoak direla eta, edo bestela enpresa-jarduketari buruzko kontratazioengatik alde egin behar izan dutenak, edo toki-mugikortasuna aplikatzen zaienak.

2. Nolanahi ere, salbuespenak etxebizitza bakarra hartuko du.

187. artikulua. Zerga-oinarria.

Zerga-oinarria lurraldeko kontribuzioaren ordainarazpenerako indarrean dagoena izanen da.

188. artikulua. Kuota.

1. Zerga honen kuota zerga oinarriari karga-tasa aplikatuz kalkulatuko da.

2. Karga-tasa % 0,10etik % 0,50era bitartekoa izanen da. Karga-tasa bera izanen da udalerri osoan.

189. artikulua. Sortzapena.

1. Zerga lehen aldiz sortuko da etxebizitza hutsik dagoela deklaratzen duen kasuko ebazpena ematen denean.

2. Gero, zerga urte bakoitzeko lehen egunean sortuko da, etxebizitza Etxebizitza Hutsen Erregistroan alta emanda dagoen bitartean.

3. Kuotak sehilekoak izanen dira, sehileko naturalekoak, eta horien barruan, zatiezinak eta gutxitzen ezinak izanen dira.

4. Subjektu pasiboek zera eskatu ahal izanen dute, dagokion espedientea izapidetuz: etxebizitza bete denetik aurrerako aldiari dagokion heineko kuota-zatia itzultzea.

190. artikulua. Etxebizitza hutsen zentsua.

1. Etxebizitza hutsen zentsua mantendu beharko dute udalek, zergaren ordainarazpenerako.

2. Aurreko idatz-zatian xedatuaren ondorioetarako, departamentu eskudunak ofizioz jakinaraziko dizkio udal bakoitzari Etxebizitza Hutsen Erregistroan gertatzen diren altak eta bajak, kasuko udalerriari dagozkionak.

3. Erregistroan alta emanda, udalak titularrari jakinaraziko dio alta hori, zerga-oinarria eta zerga-tasa indarduna adierazita.

191. artikulua. Zergaren kudeaketa.

Zerga lurralde kontribuziorako erabiltzen diren arau berekin kudeatuko da, eta kasuko likidazioak eta kobrantza-dokumentuen igorpenak batera eginen dira».

Xedapen indargabetzaile bakarra. Arau-indargabetzea.

Foru lege honen aurka doazen lege- nahiz erregelamendu-xedapen guztiak indarrik gabe gelditzen dira.

Azken xedapenetan lehena. Erregelamendu bidezko garapena.

Nafarroako Gobernuak foru lege honek ezarritakoak aplikatu eta garatzeko beharrezkoak diren erregelamenduzko xedapenak emanen ditu. 

Azken xedapenetan bigarrena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

